
MaPisarema 68:1 Mwari ngaasimuke, vavengi vake ngavaparadzirwe; vavengi 
vake ngavatize pamberi pake.

MaPisarema 5:9,10 Hakuna shoko rinobva mumuromo mavo ringavimbwa 
naro; mwoyo yavo izere nokuparadza. Huro dzavo iguva rakashama; 
vanotaura zvinonyengera norurimi rwavo. 10 Haiwa Mwari, vapei mhosva! 
Ngavawisirwe pasi nerangano dzavo. Vabvisei nokuda kwezvivi zvavo 
zvizhinji, nokuti vakakumukirai.

MaPisarema 7:1,2 Haiwa Jehovha, Mwari wangu, ndinovanda mamuri; ndipone
uye mundirwire pana vose vanondidzinganisa, 2 kuti varege kundibvambura
seshumba nokundibvambura-bvambura pasina anondinunura.

MaPisarema 11:6 Pane vakaipa anonayisa mazimbe omoto nesafuri inopfuta; 
mhepo inopisa ndiwo uchava mugove wavo.

MaPisarema 18:2 Jehovha ndiye dombo rangu, nhare yangu, murwiri wangu; 
Mwari wangu ndiye dombo rangu, wandinovanda maari. Ndiye nhoo yangu 
norunyanga rworuponeso rwangu, shongwe yangu.

MaPisarema 18:14 Akapfura miseve yake akaparadzira vavengi vake, kupenya
kukuru kwemheni kukavavhundutsa.

MaPisarema 18:17 Akandinunura kubva kuvavengi vangu vane simba, kubva 
kuvadzivisi vangu, vakanga vakasimba zvikuru kwandiri.

MaPisarema 18:39 Makandishongedza nesimba rokurwa; makaita kuti 
vadzivisi vangu vapfugame patsoka dzangu.

MaPisarema 18:45 Vose vanoora mwoyo; vanouya vachibva panhare dzavo 
vachidedera.

MaPisarema 18:48 anondiponesa pavavengi vangu. Makandisimudzira 
pamusoro pavavengi vangu. Makandinunura kubva kuvanhu vechisimba.

MaPisarema 23:3 anoponesa mweya wangu. Anondifambisa panzira 
dzakarurama nokuda kwezita rake.

MaPisarema 27:11 Ndidzidzisei nzira yenyu, imi Jehovha; ndisesedzei munzira 
yakarurama nokuda kwavamanikidzi vangu.

MaPisarema 31:15 Nguva dzangu dziri mumaoko enyu; ndirwirei kuvavengi 
vangu nokuna avo vanonditeverera.

MaPisarema 34:4 Ndakachema kuna Jehovha akandipindura; 
akandisunungura pakutya kwangu kwose.

MaPisarema 34:7 Mutumwa waJehovha anokomberedza avo vanomutya, uye 
anovasunungura.

MaPisarema 34:13 dzora rurimi rwako pane zvakaipa nemiromo yako pakureva
nhema.

MaPisarema 34:17-19 Vakarurama vanodanidzira, uye Jehovha anovanzwa; 



anovarwira pakutambudzika kwavo kwose. 18 Jehovha ari pedyo navane 
mwoyo yakaputsika uye anoponesa avo vakapwanyika pamweya. 19 
Akarurama angava namatambudziko mazhinji, asi Jehovha anomurwira 
paari ose;

MaPisarema 35:1-8 Haiwa Jehovha, kakavadzanai navanokakavadzana neni; 
rwisai avo vanondirwisa. 2 Torai nhoo huru neduku; simukai, uye uyai 
mundibatsire. 3 Vheyesai pfumo guru nepfumo diki murwise avo 
vanonditevera. Muti kumweya wangu, “Ndini ruponeso rwako.” 4 
Vanotsvaka kundiuraya ngavazvidzwe uye vanyadziswe; vanorangana 
kuparadzwa kwangu ngavadzoserwe shure vachitya. 5 Ngavaite sehundi 
pamberi pemhepo, mutumwa waJehovha achivasundira kure; 6 nzira yavo 
ngaisvibe uye itsvedze, mutumwa waJehovha achivateverera. 7 Sezvo 
vakandivanzira mimbure yavo ndisina mhosva, uye vakandicherera gomba 
ndisina mhosva, 8 kuparadzwa ngakuvawire pakarepo, mumbure 
wavakavanza ngauvapinge ivo, ngavawire mugomba ravo vaparare.

MaPisarema 35:10 Zvandiri zvose zvichadanidzira zvichiti: “Ndianiko akaita 
semi, Jehovha? Munonunura varombo kubva kuna avo vane simba kupinda 
ravo.”

MaPisarema 36:7-9 Haiwa rudo rwenyu rusingatongoperi runokosha sei! Vose 
vakuru navaduku pakati pavanhu vanovanda mumumvuri wamapapiro enyu.
8 Vanogutswa nezvakawanda zvomumba menyu; munovanwisa kubva 
parwizi rwenyu runofadza. 9 Nokuti kwamuri ndiko kune chitubu 
choupenyu; muchiedza chenyu tinoona chiedza.

MaPisarema 37:5 Isa nzira yako kuna Jehovha; uvimbe naye uye iye achaita 
izvi;

MaPisarema 37:23,24 Kana Jehovha achifarira nzira yomunhu, anosimbisa 
mafambiro ake; 24 kunyange akagumburwa, haangawi, nokuti Jehovha 
anomutsigira noruoko rwake.

MaPisarema 37:40 Jehovha anovabatsira uye anovanunura; anovanunura 
kubva kuna vakaipa uye anovaponesa, nokuti vanovanda maari.

MaPisarema 39:1 Ndakati, “Ndichangwarira nzira dzangu nokuchengeta rurimi
rwangu pachivi; ndichaisa matomu pamuromo wangu kana vakaipa vari 
pamberi pangu.”

MaPisarema 41:4 Ini ndakati, “Haiwa Jehovha, ndinzwirei ngoni; ndiporesei, 
nokuti ndakakutadzirai.”

MaPisarema 42:5,11 Wakasuwireiko, nhai mweya wangu? Unotambudzwa 
neiko mukati mangu? Isa tariro yako muna Mwari, nokuti 
ndichamurumbidzazve, Muponesi wangu naMwari wangu. 11 
Wakasuwireiko, nhai mweya wangu? Unotambudzwa neiko mukati mangu? 
Isa tariro yako muna Mwari, nokuti ndichamurumbidzazve. Muponesi wangu
naMwari wangu. (MaPisarema 43:5)

MaPisarema 43:1 Ndiruramisirei, imi Mwari, uye mundireverere mhaka yangu 



parudzi rusina Mwari; ndinunurei pavanhu vanonyengera navakaipa.
MaPisarema 44:4 Ndimi Mambo wangu naMwari wangu, anorayira kukunda 

kwaJakobho.
MaPisarema 51:4 Ndakakutadzirai imi, iyemi moga nokuita chinhu chakaipa 

pamberi penyu, kuti munzi makarurama pamunotaura uye musapomerwa 
mhosva pakutonga kwenyu.

MaPisarema 52:5 Zvirokwazvo Mwari achakuburutsira kukuparadzwa 
kusingaperi: Achakubvuta agokubvisa mutende rako; achakudzura kubva 
munyika yavapenyu. Sera.

MaPisarema 54:7 Nokuti akandirwira pamatambudziko angu ose, uye 
mukukunda, meso angu akatarisa vavengi vangu.

MaPisarema 55:18 Anondidzikinura ndisina kukuvara kubva pahondo 
inondirwisa, kunyange zvazvo vazhinji vachindipikisa.

MaPisarema 59:2 Ndirwirei pavaiti vezvakaipa, uye mundiponese pavanhu 
vanokarira kuteura ropa.

MaPisarema 60:12 NaMwari wedu, tichakunda, uye achatsikira vavengi vedu 
pasi.

MaPisarema 63:11 Asi mambo achafara muna Mwari; vose vanopika nezita 
raMwari vachamurumbidza, asi miromo yavanoreva nhema ichafumbirwa.

MaPisarema 66:3 Muti kuna Mwari, “Mabasa enyu anotyisa sei! Simba renyu 
iguru zvokuti vavengi venyu vanodedera pamberi penyu.

MaPisarema 68:6 Vakanga vari voga Mwari akavagarisa mumhuri, anosesedza
vasungwa vachiimba; asi mhandu dzinogara panyika yatsva nezuva.

MaPisarema 68:35 Munotyisa imi Mwari, muri panzvimbo yenyu tsvene; Mwari 
waIsraeri anopa ushe nesimba kuvanhu vake. Mwari ngaarumbidzwe!

MaPisarema 70:1 Kurumidzai kundiponesa, imi Mwari; Haiwa Jehovha 
kurumidzai kuuya mundibatsire.

MaPisarema 71:4 Haiwa Mwari wangu, ndirwirei, paruoko rwowakaipa, 
pakubatwa navanhu vakaipa uye vane utsinye.

MaPisarema 71:13 Vapomeri vangu ngavaparare vanyadziswe; vaya vanoda 
kundikuvadza ngavafukidzwe nokusekwa nokunyadziswa.

MaPisarema 72:12 Nokuti acharwira vanoshayiwa vanodanidzira; vanonetswa 
vasina anovabatsira.

MaPisarema 76:12 Anoputsa mweya yavatongi; anotyiwa namadzimambo 
enyika.

MaPisarema 79:9 Tibatsirei, imi Mwari Muponesi wedu, nokuda kwokukudzwa 
kwezita renyu; tirwirei mutiregerere zvivi zvedu nokuda kwezita renyu.

MaPisarema 86:17 Ndipei chiratidzo chokunaka kwenyu, kuti vavengi vangu 
vazvione vagonyadziswa, nokuti imi, Jehovha makandibatsira uye 
mukandinyaradza.

MaPisarema 91:14,15 “Nokuti anondida,” ndizvo zvinotaura Jehovha, “neni 
ndichamununura; ndichamudzivirira, nokuti anoziva zita rangu. 15 



Achadana kwandiri, uye ndichamupindura; ndichava naye pakutambudzika, 
ndichamurwira uye ndichamukudza

MaPisarema 92:11 Meso angu akaona kukundwa kwavadzivisi vangu; nzeve 
dzangu dzakanzwa kuparadzwa kwavavengi vangu vakaipa.

MaPisarema 103:10 haatiitiri sezvakafanira zvivi zvedu, kana kutipa mubayiro 
sezvakafanira zvakaipa zvedu.

MaPisarema 104:9 Makatara muganhu waisingadariki; haichazombofukidzizve 
nyika.

MaPisarema 107:6 Ipapo vakachema kuna Jehovha pakutambudzika kwavo, 
akavarwira pakutambura kwavo.

MaPisarema 118:10,12 Ndudzi dzose dzakandikomba, asi ndakavaparadza 
muzita raJehovha. 12 Vakandimomotera senyuchi, asi vakakurumidza kufa 
seminzwa inotsva, ndakavaparadza muzita raJehovha.

MaPisarema 121:7,8 Jehovha achakuchengeta pane zvose zvinokuvadza, iye 
acharinda upenyu hwako; 8 Jehovha achakurinda pakubuda kwako 
napakupinda kwako, kubva zvino uye nokusingaperi.

MaPisarema 138:3 Pandakadana, imi makandipindura; makandishingisa 
nomwoyo wakasimba.

MaPisarema 140:1,4,5 Ndirwirei, imi Jehovha, pavanhu vakaipa; ndidzivirirei 
pavanhu vanoita nechisimba. 4 Ndichengetei, imi Jehovha, kubva mumaoko
avakaipa; ndidzivirirei pavanhu vanoita nechisimba vanoronga kupinga 
tsoka dzangu. 5 Vanhu vanozvikudza vakandivanzira musungo; 
vakatambanudza mabote emimbure yavo uye vakateya ugombe munzira 
yandinofamba nayo. Sera.

MaPisarema 142:6 Teererai kuchema kwangu, nokuti ndiri pakushayiwa 
kukuru; ndinunurei kuna avo vanondidzinganisa, nokuti vanondikurira 
simba.

MaPisarema 143:9 Ndinunurei kubva kuvavengi vangu, imi Jehovha, nokuti 
ndinozvivanza mamuri.

MaPisarema 147:14 Anopa rugare pamiganhu yako, uye anokugutsa nezviyo 
zvakaisvonaka.

MaPisarema 149:6-9 Kurumbidzwa kwaMwari ngakuve pamiromo yavo, 
nomunondo unocheka kwose, mumaoko avo, 7 kuti vatsive pamusoro 
pendudzi, uye varange marudzi avanhu, 8 vasunge madzimambo avo 
nengetani, namakurukota avo nezvisungo zvamatare, 9 kuti vaite 
zvavakatongwa nazvo, zvakanyorwa pamusoro pavo. Ndiko kukudzwa 
kwavatsvene vose. Rumbidzai Jehovha.

